
Efni:  Umsögn Samorku um drög að stefnu um samþykki fyrir nýtingu lands og landsréttinda í 

þjóðlendum. 

 

Eins og fram kemur í kynningu málsins eru þjóðlendur um 44 hundraðshlutar landsins alls og um 

86 hundraðshlutar miðhálendisins sé miðað við þau landssvæði sem óbyggðanefnd hefur tekið 

til meðferðar og úrskurðar. Ber þá að hafa í huga að enn á eftir að ljúka meðferð landssvæðis sem 

samsvarar 16% landsins. Stefnumótun um með hvaða hætti heimila skuli nýtingu þjóðlenda 

snertir því viðamikla hagsmuni sveitarfélaga um allt land, íbúa þeirra og atvinnurekstur sem þar 

kann að vera vilji til að byggja upp eða viðbóta við atvinnurekstur sem þegar er starfandi. 

Þjóðlendulög tóku gildi árið 1998 og samkvæmt lögunum (5. mgr. 3. gr.) ber ráðherra að leggja 

fram árlega skýrslu til Alþingis um ráðstöfun lands og landsréttinda innan þjóðlendna og tekna og 

gjöldum fyrir slík réttindi.  Samkvæmt þjóðlenduvef stjórnarráðsins hefur skýrsla hér að lútandi 

verið lögð fram frá eitthundrað og fertugasta löggjafarþingi 2011-2012.  Í þeim sjö skýrslum sem 

lagðar hafa verið fyrir Alþingi hefur helst verið fjallað um störf óbyggðanefndar og framvindu 

starfa hennar og þar með úrlausn mála um það hvaða lönd falla undir þjóðlendur og hver ekki. 

En einnig og ekki síður ráðstöfun lands og landsréttinda innan þjóðlenda eins og kveðið er á um í 

3. gr. þjóðlendulaganna. Ber hér að hafa í huga að ljóst er að nýting lands og landsréttinda innan 

þjóðlenda er mjög fjölbreytilegt eins og lesa má í ágætu yfirliti í skýrslu sem lögð var fram á 148. 

löggjafarþingi 2017-2018, sjá yfirlit á bls. 5 sem sýnir erindi yfir árin 2012 – 2017. Þar eru settir 

fram 21 flokkur erinda og þar má sjá að erindi hafa verið á bilinu 118 til 179 á hverju ári frá árinu 

2012. 

Við lauslega rýni á framangreindum skýrslum er ekki að sjá að komið hafi til deilumála eða 

ágreinings vegna ráðstöfunar og ákvarðana sveitarfélaga og þá eftir atvikum atbeina ráðherra 

vegna mála um nýtingu á þjóðlendum samkvæmt þjóðlendulögum.  Ágreinings- og dómsmál 

virðast fyrst og fremst lúta að úrlausnum óbyggðanefnda um eignarhald á landi og þar með hvort 

það teljist þjóðlenda eða ekki. 

Með framangreint í huga má velta fyrir sér hvað kalli á þá stefnumörkun sem hér er sett fram, 

ekki síst í ljósi þess að hún skarast á við fjölmörg verkefni sem eru og/eða hafa verið í vinnslu. 

https://www.stjornarradid.is/default.aspx?PageID=fae1eaf2-81a9-11e6-80c8-005056bc217f
https://www.althingi.is/altext/pdf/148/s/1082.pdf
https://www.althingi.is/altext/pdf/148/s/1082.pdf

Í forsendu kafla draga að stefnu um samþykki fyrir nýtingu lands og landsréttinda í þjóðlendum 

segir svo á bls. 5.  

„Ýmis stjórnvöld hafa þegar lagt í mikla vinna við stefnumörkun af ýmsu tagi sem lýtur að nýtingu, 

stjórnun og verndun náttúru. Ekki er ætlunin að móta sjálfstæða stefnu óháð annarri 

stefnumótun á þessu sviði, heldur taka mið af þeirri stefnumörkun sem fyrir liggur eins og kostur 

er og byggja á henni. Þannig er leitast við að dýpka þau stef og sjónarmið sem þar er að finna eins 

og þurfa þykir, í þeim tilgangi að fyrir liggi heildstæð stefna um það hvernig forsætisráðuneytið 

beiti samþykktarhlutverki sínu samkvæmt þjóðlendulögunum eins og fyrr segir.“ 

Eru í framhaldinu talin upp, landsskipulagsstefna, stjórnunar- og verndaráætlun, stefnumarkandi 

landsáætlun og síðan ýmis lög sem talin eru hafa þýðingu m.a. lög um; verndar- og orkunýtingar-

áætlun, landsáætlun um uppbyggingu innviða, umhverfismat áætlana, mat á umhverfisáhrifum 

og um náttúruvernd.  Lítið eða ekkert er síðan minnst á samhengi þessara þátta síðar í stefnunni 

ef undan eru skilin náttúruverndarlög, sem nokkrum sinnum er vitnað til í stefnunni.  Með engu 

mót er því hægt að átta sig á með hvaða hætti er verið að samþætta þau málefni sem þarna eru 

talin upp. 

Hér ber einnig að minna á að víða í stjórnsýslunni er verið að vinna að málum tengjast þjóðlendum 

með einum eða öðrum hætti. 

Umhverfisstofnun vinnur nú að friðunartillögum á grundvelli rammaáætlunar II.  Landssvæðið 

sem þar er undir er að stórum hluta þjóðlendur. Dæmi eru um að þessar tillögur leggi til friðun á 

svæðum sem þegar er orkunýting á. Náttúrufræðistofnun hefur sett fram tillögur um friðlýsingu 

eitthundrað og tólf kosta þar sem í sumum tilvikum er skörun við orkunýtingarkosti sem eru í 

biðflokki eða nýtingarflokki samkvæmt rammaáætlun. Þá vinnur Skipulagsstofnun nú að 

endurskoðun á landsskipulagsstefnu þar sem meðal annars á að taka tillit til vindorkunýtingar og 

landslagsverndar.   

Þá er unnið að tillögu að þjóðgarði á miðhálendinu þar sem stærstur hluti lands eru þjóðlendur. Í 

þeirri vinnu hafa drög að atvinnustefnu fyrir þjóðgarðinn nú litið dagsins ljós. Samkvæmt 

upplýsingum á kynningarfundi miðhálendisþjóðgarðsnefndar s.l. þriðjudag er gert ráð fyrir að 

mögulegur þjóðgarður falli í ólíka verndarflokka sem geri eftir atvikum fjölbreytta atvinnu-

uppbyggingu og nýtingu mögulega innan hans. 

Því er þetta allt nefnt hér að minna á samhengi hlutanna og að ekki er nægilegt að geta um 

samþættingu ólíkar málaflokka og stefna ef ekki er hægt að átta sig á því í hverju hún er fólgin. 

Hér vakna því spurningar um það hvort að með þeirri stefnu sem hér eru lögð fram drög að sé 

ætlunin að takmarka eða þrengja að mögulegri nýtingu umfram það sem felst í þeirri 

lagaumgjörð sem um nýtinguna gilda nú þegar og felst í þeim lagabálkum sem taldir eru upp í 

forsendu kafla stefnudraganna. 

Er ætlunin að gera meiri kröfur en felast í gildandi rétt eða er ætlunin að líta á hana sem 

samantekt og útskýringar á gildandi rétti?  Er eitthvað í núgildandi lögum og lagaumgjörð sem 

kallar á þær útlistanir sem koma fram í stefnudrögunum? 

Í áðurnefndum forsendukafla á bls. 6 segir svo um auðlindanýtingu;  

„Þá tekur stefnan ekki heldur til þess með hvaða hætti ráðuneytið beitir leyfisveitingarhlutverki 

sínu þegar það tekur ákvörðun um að heimila nýtingu vatns, jarðhita, vindorku, námuvinnslu og 

aðra jarðefnavinnslu.“ 

Með þetta í huga mæti nálgast framangreinda stefnu með þeim hætti að hún snerti ekki 

hagsmuni auðlindanýtingar, raforkuflutninga, raforkudreifingar o.s.frv.  Málið er hins vegar ekki 

svona einfalt þegar horft er til þeirrar miklu auðlindanýtingar og orkuflutninga sem nú þegar fara 

fram innan þjóðlenda sem og þeirra mögulegu auðlindanýtingarkosta sem þar er að finna. 

Að halda því fram að þau (1) markmið, (2) sjónarmið við ákvarðanatöku og (3) tilvik sem talin eru 

upp í þessum drögum að stefnumörkun fyrir nýtingu lands og landsréttinda í þjóðlendum hafi 

enga þýðingu fyrir aðra mögulega nýtingu en mannvirki, samgöngur og útivist er auðvitað fjarri 

öllu lagi.  Með þessari framsetningu er í raun gerð tillaga um enn frekari friðun lands og þá til 

viðbótar þeirri friðun sem unnið er að og talin er upp hér að framan. Í raun má draga þá ályktun 

af þessari stefnumörkun að hún feli í raun í sér ígildi friðlýsingar ef henni verður fylgt eins og hún 

er fram sett í þessum drögum. 

Með framanritað í huga er ekki annað hægt en að hafna þeirri framsetningu og stefnumörkun 

sem fram kemur í þessum drögum að stefnu um samþykki fyrir nýtingu lands og landsréttinda 

í þjóðlendum. 

Um leið og Samorka þakkar þetta tækifæri til að koma að umsögn um málið þá vísar hún einnig 

til umsagna aðildarfélaga Samorku um það. 

 

Virðingarfyllst, 

f.h Samorku – Samtaka orku- og veitufyrirtækja 

 

Baldur Dýrfjörð lögfræðingur 

 

 

https://www.stjornarradid.is/verkefni/rekstur-og-eignir-rikisins/eignir-rikisins/thjodlendur/kort/

